
Ǝnyɔnudisa
Wema ǝla a, Pɔlu i ŋrɔ ɛ ɖiɖa Titǝ. Titǝ ŋ nyi jifu o, vɔ̀ a, ǝ́ va xɔ̀ Yesu ji sǝ.

Krɛti ye tɔdomǝdu mǝ i ì lǝ, i Pɔlu ŋrɔ wema a ɖiɖa ɛ. Ǝ nyi ɖeka lǝ amǝ kǝ
wɔ Mawudɔ kidǝ Pɔlu awo mǝ (2Kor 8:23; Gal 2:1-3). Lǝ wema a mǝ a, Pɔlu
nu nɔnɔmǝ kǝ ǝhabɔbɔjikpɔtɔwo, kidǝ ǝhabɔbɔkprɔtɔwo ɖo la wɔ ɖɛ a, kidǝ ǝdɔ
kǝ ǝhabɔbɔkprɔtɔwo la wɔ awo nǝ Titǝ. Ǝ́ gbǝ nu nǝ Titǝ bǝ na hǝn aye dǝ vìxo
ǝnukpramǝtɔwo ŋ. Ǝ́ gbǝ nu sigbǝ xɔs̀ǝtɔwo la nɔ mɔ lǝ wo nɔnɔwo mǝ a, kidǝ
sigbǝ wo a zan wo gbǝ mɔ a. I gbǝ nu sigbǝ a kpra ǝnu amǝganxo wo, ɖekɛjɛwo,
nyɔrunwo, kidǝ hwasiwo mɔ a. Ǝnyɔta kǝ ji Pɔlu kǝnu do lǝ wema a mǝ awo,
ɖǝwo kǝ: Nɔnɔmǝ kǝ ǝhabɔbɔjikpɔtɔ kidǝ ǝhabɔbɔkprɔtɔ wo ɖo a wɔ ɖɛ a. Vìxo
ǝnukpramǝtɔwo. Ǝnu nyɔŋ̀gbin kǝ xɔs̀ǝtɔwo ɖo la wɔ awo.

Cocomǝ kǝ wema hǝn a wo kǝ
Pɔlu ci Titǝ ɖiɖa (1:1-4)

Ǝhabɔbɔjikpɔtɔwo kidǝ ǝhabɔbɔkprɔtɔwo (1:5-9)
Ǝnukpramǝ àdòdo a (1:10--2:15)
Sigbǝ xɔsǝtɔ wo la zan àgbǝ mɔ a (3:1-11)
Pɔlu tu ta nǝ wema a (3:12-15).

Amǝ cici

1 1Ǝnyǝ Pɔlu Mawu ye mǝsǝntɔ, amǝdɔɖiɖa Yesu Kriso tɔ i ŋrɔ wema ǝla. Mawu
dɔ ŋ bǝ ma dɔn amǝ kǝ ye can awo va xɔs̀ǝ mǝ, nǝ wo a dǝsi àdòdo kǝ dǝ nǝ

alɔ amǝ, nǝ wo a zan àgbǝ, kǝ ɖo nǝ bùbù nǝ Mawu a. 2Kina a, wó a ɖo ŋkuvi
àgbǝ mavɔ mavɔ. Mawu kǝ ŋ́ xo nǝ ǝvì a, dǝ àgbǝ mavɔ mavɔ hunna y'ǝzǝ nǝ mí
gbɔx̀o xixǝ a na jɔ. 3Kǝ ǝg̀à kǝ Mawu mía xɔg̀antɔ a ɖo a sun a, ǝ́ ɖǝ ye nyɔ disa ŋ.
Ǝnyɔ hunna i ì cɔ dǝ asi ŋ, i ŋ lǝ nu i sigbǝ i dɔ ŋ mɔ a. 4Titǝ, Ǝwo i ŋ lǝ ŋrɔ wema
ǝla ɖiɖa. Ǝvi àdòdo i ǝ nyi ŋ lǝ xɔs̀ǝ kǝ dɔn mí dǝ ǝdu a mǝ. Mawu Dada kidǝ Yesu
Kriso mía xɔg̀antɔ a, na na afǝnu kidǝ fafa ǝwo!

Ǝdɔ kǝ Titǝ a wɔ lǝ Krɛti a
5Ŋ daci ǝwo dǝ Krɛti cagbǝ nǝ na wɔ ǝnu kǝ kpɔtɔ awo jrɔ. Lǝ ǝd̀ùgan ɖeka ɖeka

mǝ a, cɔ ǝhabɔbɔjikpɔtɔ wo sigbǝ ŋ dɔ ǝwo a. 6Ǝhabɔbɔjikpɔtɔ ɖo a zan àgbǝ kǝ ŋ́
wó ŋ́ ka kpɔ àfǝn nu ɖǝ nu do a o, nyɔrun ɖeka i a ɖǝ, ǝvi awo ɖo a xɔs̀ǝ; i wó ŋ́
ɖo a kpɔ ǝnu xoɖu xoɖu ɖǝ, nɔmi ǝtonumasǝ ye hwɛ ɖǝ i do wo o. 7Nyawo a, kǝ
ǝh̀abɔbɔkprɔtɔ nyi Mawu ǝnujikpɔtɔ a, wo ŋ́ ɖo a kpɔ àfǝn nu ɖǝ nu dǝ ŋ o, Ŋ ɖo a
nyi àkɔ wɔtɔ o, ŋ́ ɖo la nyi xomǝfyɛn wɔtɔ o, ŋ́ ɖo a nyi àhànutɔ o, kpɔ ŋ́ ɖo a nyi
ajrǝ wɔtɔ o. Ŋ́ ɖo la nyi amǝ xoɖutɔ o. 8 Ǝ́ ɖo a xɔ nǝ amǝ jro nyɔŋ̀gbin, i la rɔn
ǝnyɔɛ wɔwɔ. Ǝ́ ɖo a wɔ nǝ ǝnu kǝ sɔg̀bǝ a, i ɖo la nyi amǝ jɔjɔ, i a nyi amǝ kɔkɔ,
i la ɖunɔ lǝ ɖeeki a ji. 9 Ǝ́ ɖo la lǝ ǝnyɔ àdòdo, kǝ sɔg̀bǝ kidǝ ǝnu kǝ mí lǝ kpra
amǝ wo a dǝ asi gbanŋgbanŋ. Gànamǝ a, a sunji i la na ǝnukpramǝ àdòdo a, sǝ
dǝ wusǝn ranmǝ nǝ amǝ wo; i la ɖe nǝ amǝ kǝ dǝ n'ǝta ǝg̀ù nǝ y'enukpramǝ awo
gɔj̀ǝjǝ disa nǝ wo.

10Ɖo, amǝ sùgbɔ lɛ, i nyi ǝgufɔntɔ, ǝgbooronyɔ nutɔ, amǝ brǝɖutɔ; l'ǝtaji a, lǝ
jifu kǝ xɔs̀ǝ awo mǝ. 11 Ǝ́ ɖo a ci ǝnyɔ d'ǝnu nǝ wo, ɖo wo lǝ dɔn hannya hannya dǝ
ǝhɛnnu brebu wo mǝ; i na lǝ kpra ǝnu kǝ wo ŋ́ ɖo a kpra a, amǝ wo, i na sǝ lǝ xo

wo ɖu. 12Wo ŋtawo domǝtɔ Krɛtitɔ ɖeka kǝ nyi ǝnunyatɔ a nu bǝ: « Krɛtitɔwo a,
vìxotɔ i wo nyi tɛgbɛ, ǝran baɖabaɖa, ǝnuɖutɔ, kufyɛntɔ i wo nyi.» 13Ǝnyɔ hunna
kǝ ǝnunyatɔ a nu dǝ wo ŋ a, àdòdo i. Yeidɔ nà gbǝ nǝ ǝnyɔ nǝ wo vǝvǝɖǝ, nǝ wo a
ɖo xɔs̀ǝ àdòdo a, 14Wó ŋ́ ɖo la xɔ ǝgbooro xolɔlɔ Jifuwotɔ sǝ o, kpɔ wo ŋ́ ka gbǝ
zɔn dǝ amǝ kǝ trɔ lǝ àdòdo a yomǝ awo sǝ ji o. 15Ǝnu wo see i nyi kɔkɔ nǝ amǝ kǝ
lǝ kɔkɔji ɖɛ awo. Vɔ̀ a, amǝ kǝ ŋ́ nyi amǝ kɔkɔ o, i gbǝ bǝ yewo ŋ́ ka xɔs̀ǝ awo,
ǝnuɖǝkɛn ŋ́ nyi kɔkɔ nǝ wo o, ɖo wo nu nyanya kidǝ wo ye xoɖu. 16Wó bǝ yewo
dǝsi Mawu; vɔ̀ a, wo nu wɔwɔ wo ɖǝ disa bǝ wo ŋ́ dǝsi i o. Wó nyi ǝnu nyɔŋu
nyɔŋu wɔtɔ, ǝg̀ufɔntɔ, kpɔ wo ŋ́ sun ǝd̀ɔ nyɔŋ̀gbin ɖǝkɛn ji i la tǝ ŋ wɔ o.

Ǝnu kpramǝ nyɔŋ̀gbin a

2 1Ǝwo a, ǝnu kǝ sɔg̀bǝ kidǝ ǝnukpramǝ àdòdo a, i aa kpra amǝ wo. 2Nu nǝ
ŋucu amǝ cincin wo bǝ, wo a ɖu nɔ lǝ woɖekiwoji, wo ɖo a nyi amǝ kǝ bùbù

jǝ kido a, i wɔ nǝ ǝnu kǝ sɔgbǝ a, wo a rikǝ lǝ xɔs̀ǝ mǝ, rɔnrɔn kidǝ vǝv̀ǝ dǝ nǝ
ǝnu mǝ. 3Nǝnǝ kǝ a, nu nǝ nyɔrun kǝ ǝx̀o gboyi nɔ awo bǝ, wo a zan àgbǝ kǝ nyɔ
Mawu ŋkɔ a. Wó ŋ́ ka nyi amǝlɔtɔ o, wó ŋ́ ka nyi àhànutɔ o, wo ɖo a kpra nǝ ǝnu
nyɔŋ̀gbin amǝ. 4Wo a kpra nǝ nyɔrun kǝ ŋ́ nyi amǝganxo awo bǝ, wo a rɔn wo
cuwo kidǝ wo viwo, 5wo a wɔ nǝ ǝnu kǝ sɔg̀bǝ, i wo a nyi amǝ kɔkɔ. Wó a lǝ nǝ
ǝb̀ǝ̀ nǝ àxomǝdɔ wo, i la nyi nyɔrun nyɔŋ̀gbin kǝ sǝ nǝ ǝt̀onu nǝ wocu wo a. Ǝnǝ a
amǝɖǝ ŋ́ ka va kpɔ ǝnyɔ vɔɛn ɖǝ nu dǝ Mawunyɔ a ŋ o.

6Nǝnǝ kǝ a, kpra ǝnu ɖekɛjɛwo bǝ, wo a wɔ nǝ ǝnu kǝ sɔg̀bǝ a. 7Ǝwo ŋta a,
tǝkpɔ nǝ na wɔ nǝ ǝnu nyɔɛ lǝ ǝnu ɖǝsiaɖǝ mǝ, nǝ na nyi kpɔdǝ ŋ nǝ wo. Na cɔ nǝ
ǝnu kǝ ǝ lǝ kpra amǝ awo yɔ àdòdo, i na lǝbǝ nǝ ɛ. 8Tɔɔ nyɔ wo na nyi nǝ nuxo kǝ
sɔg̀bǝ, i amǝ ɖǝ ŋ́ ka tǝ ŋ́ kpɔ ǝnyɔ ɖǝ nu dǝ ŋ awo; nǝ tɔɔ kǝtɔwo na ɖù ŋkpǝn, ɖo
wo ŋ́ ka kpɔ ǝnyɔ vɔɛn ɖǝ nu dǝ mía ŋ o.

9Hwasiwo ɖo a s'ǝtonu nǝ wo ganwo lǝ ǝnu wo see mǝ, i wo a nyɔ nǝ wo lǝ
ǝnu ɖǝsiaɖǝ mǝ; wó ŋ́ ka vǝ nǝ ǝtǝ nǝ wogan wo nyɔ o, 10nɔmi wó ŋ́ ka fì nǝ ǝfi
dǝ wo o. Vɔ̀ a, wó a nɔ nǝ ǝg̀bǝj̀i nǝ wogan wo gàɖǝsiaɖǝ mǝ, ǝnǝ a, bùbù la nyi
ǝnukpramǝ kǝ nyi Mawu mía xɔg̀antɔ a tɔ, lǝ ǝnu ɖǝsiaɖǝ mǝ.

Mawu ɖǝ ye fǝnu disa
11Ɖo Mawu ɖǝ ye fǝnu kǝ ji xɔg̀an àgbǝtɔwo see tɔ kanrǝn do a disa. 12Afǝnu

hunna kpra mí bǝ mía trɔ gbǝ bùbù ma ɖo nǝ Mawu ɖɛ, kidǝ ǝnu jro amǝ ǝgbɛ ǝla
mǝ tɔ wo ɖɛ, nǝ mía zan àgbǝ kǝ sɔg̀bǝ a, i la nyi amǝ jɔjɔ, i la ɖo bùbù nǝ Mawu
lǝ àgbǝ ǝla mǝ. 13Nǝ i mía nɔtǝ kpɔ ŋkǝkǝ nyɔɛ kǝ mí lǝ ɖo ŋkuvi mɔ a nǝ. Ŋkǝkǝ
hunna gbǝ i, Mawu gaŋgan, amǝxɔgantɔ Yesu Kriso la trɔ va lǝ ye ŋti kɔkɔ mǝ. 14 Ǝ́
cɔ y'egbǝ sǝ na dǝ mía tamǝ, i la sǝ xɔmí lǝ ǝnuvɔɛn ɖǝsiaɖǝ si, i la cɔ mí sǝ wɔ
dùkɔn kɔkɔ kǝ nyi yeŋta tɔ a, i la sɔg̀bǝ ɖɛ nǝ ǝdɔnyɔɛ wɔwɔ.

15Ye nǝ, ǝnu kǝ aa cɔ tɔɔ cɛ kpakpa i sǝ kpra amǝ wo a nǝ, i la sǝ dǝ nǝ wusǝn
wo, nɔmi i la sǝ gbǝ ǝnyɔ nǝ wo. Ka rɔn nǝ amǝ ɖǝkɛn na gbari ǝwo o.

Sigbǝ xɔs̀ǝtɔwo la zan àgbǝ mɔ a

3 1Na ɖo n'ǝŋu nǝ amǝ wo see bǝ wo a cɔ nǝ wo ɖekiwo hwe nǝ ǝganwo, kidǝ
ǝdukprɔtɔ wo; na ɖoŋu nǝ wo bǝ wo a bu nǝ wo, nǝ wo a sɔg̀bǝ ɖɛ nǝ ǝdɔnyɔɛ

wo see wɔwɔ. 2Wó ŋ́ ka nu nǝ ǝnyɔ vɔɛn ɖǝ dǝ amǝ ɖǝ ŋ o; wó ŋ́ ka nyi ajrǝ wɔtɔ
o, wo a nyi amǝ fafa, i nyɔ xomǝ dǝ amǝ ɖǝsiaɖǝ. 3Ɖo ɖɛɖeca a, míacawo mí nyi
ǝnumanyatɔwo, ǝgufɔntɔ, i bu ǝmɔ. Mí nyi hwasi nǝ ǝnujro amǝ kidǝ àgbǝ ɖuɖu
arɔkpa arɔkpa wo. Adǝnyanyra kidǝ amǝnujojro ye gbǝ mǝ i mí nɔ ɖɛɖeca, amǝ wo
gbǝ nǝ mí, i mía cawo mi gbǝ nǝ mía nɔnɔ wo. 4Vɔ̀ a, gàkǝmǝ Mawu mía xɔg̀antɔ
ɖǝ yǝ xomǝ fafa kidǝ ye rɔnrɔn disa nǝ àgbǝtɔwo a, 5 ǝ́ xɔ mí gan, kpɔ ŋ́ nyi bǝ mí
wɔ ǝnu jɔjɔ taɖo i ì xɔ mí gan o, vɔ̀ a, míanu i ɖù àdɔǹnù nǝ ɛ. Ǝ́ xɔ mí gan, to
mía gɔj̀ǝjǝ kǝ i krɔ awo ji, i na i mí trɔ jɔ, i kpɔ àgbǝ yeyee to gbɔǹgbɔǹ kɔkɔ ji.
6Gbɔǹgbɔǹ kɔkɔ hunna i ì ɖɔ kɔ dǝ mí a ji taŋ, to mía xɔg̀antɔ Yesu Kriso ji. 7Ǝnǝ
a, to ye fǝnu mǝ a, mía trɔzun ǝh̀wɛ jɔjɔtɔ, i la ɖu àgbǝ mavɔ mavɔ kǝ mí lǝ ɖo
ŋkuvi a ye cinɔ. 8Ǝnyɔ àdòdo ɖeka nǝ.
Ŋ ji bǝ nà gbǝ nu ǝnyɔ hunnawo vǝvǝɖǝ, nǝ amǝ kǝ xɔ Mawu sǝ awo a lǝbǝ nǝ

ǝnu nyɔŋ̀gbin wɔwɔ. Ǝnu kǝ nyi àdòdo, i nyɔ nǝ àgbǝtɔwo see a nǝ. 9Vɔ̀ a, nɔ̀ àzɔg̀ǝ
nǝ àɖìkà dǝdǝ ǝgboorotɔ wo kidǝ tɔgbi wo hǝnhrǝn mǝ wo. Nɔ̀ àzɔg̀ǝ nǝ amǝdomǝ
mama kidǝ ajrǝ wɔwɔ dǝ Moyizì ǝsǝ wo ŋ. Ǝnu gbalǝ i nyi ǝnu hunna wo, wo ŋ́
kprɔ amǝ yi àfi nyɔŋ̀gbin ɖǝ o. 10Nǝ amǝɖǝ lǝ dɔn kankran dǝ amǝ wo do mǝ a, na
gbǝ nǝ ɛ, kǝlǝkǝlǝ tɔ, i gbǝ nǝ ɛ, zǝvǝ a tɔ; gbɔx̀o nǝ i gbǝ kpɔtɔ lǝji ɖɛ a, nɔ̀ àzɔg̀ǝ
nǝ ɛ. 11Ǝ nya bǝ amǝ hunna mɔki trɔ lǝ ǝmɔ jɔjɔ a ji vɔ,̀ kǝ i kpɔtɔ ɖɛ lǝ àgɔ̀ jǝjǝ mǝ
a, ǝ lǝ ɖohwɛ nǝ ɖeekia.

Ǝdɔ ŋgbǝsitɔ kǝ Pɔlu cɔ dǝ asi nǝ Titǝ a
12Gàkǝmǝ naa dɔ Atemasǝ nɔmi Ticikǝ ɖiɖa'wo a, tǝkpɔ nǝ na va ǝgbɔnyǝ lǝ

Nikopolisǝ, ɖo leena i ŋ bǝ maa nɔ lǝ vùvɔg̀amǝ. 13Na tǝkpɔ i kpǝ dǝ Zenasǝ,
ǝsǝdɔwɔtɔ a, kidǝ Apolosǝ vǝ ŋ, nǝ wo a tǝ ŋ zɔn ǝmɔ; wɔ ǝnǝ nǝ ǝnu ɖǝ ŋ́ ka hian
wo o. 14Míatɔwo cawo na kpra ŋkɔ yiyi lǝ ǝnyɔɛ wɔwɔ mǝ, ǝnǝ a, wo a tǝ ŋ sun ji
i dǝ alɔ amǝ kǝ ǝnu hian vǝvǝɖǝ wo, i wo ŋ́ ka lɛ ɖɛ gbale ma nyɔ nǝ ǝnu ɖǝ o.
15Amǝ kǝ l'ǝgbɔnyǝ awo see lǝ ci ǝwo. Ci mía xrɔ lǝ xɔs̀ǝ mǝ wo.
Mawu fǝnu na nɔ kidǝ miawo see!

